
DOI 10.48612/IVRRAN/v41k-hut9-mxeg � Т. Сайнжаргал (Монгол Улс)

ҮНДЭСНИЙ ТӨВ АРХИВЫН САН ХӨМРӨГ ДЭХ 
ТҮШЭЭТ ЗАСАГ ГҮН БАЛДАРДОРЖИЙН 

ЗАХИДЛЫН МЭДЭЭГ МӨШГӨХ НЬ 

Товч агуулга: Халхын Түшээт хан аймгийн Түшээт засгийн 
хошуу захирагч ноён нь 1693 оноос “Халхын хойт замын Хан уулын 
чуулганы зүүн гарын умард хошуу” нэртэй тамга барьж, засаг 
залгамжилсан. 

Чингис хааны удам болох Батмөнх Даян ханы арван нэгдүгээр 
хөвүүн Гэрсэнз жалайр хун тайж, түүний гутгаар хөвүүн Ноонох үйзэн 
ноён, түүний хоёрдугаар хөвүүн Абуху мэргэн ноён, түүний хоёрдугаар 
хөвүүн Рахули далай ноён, түүний гуравдугаар хөвүүн Сангаржаа далай 
дайчин, түүний нэгдүгээр хөвүүн Норов эрх ахай юм. Улмаар түүний 
нэгдүгээр хөвүүн Лидарт Энх амгалангийн гучин хоёрдугаар онд хишиг 
хүртээж тамга олгож, засаг болгосон. 

Үүнээс хойш тус хошууны 1693-1923 оныг хүртэл засаг суусан 
арван ноёдын үйл ажиллагаа, намтар түүхэнд холбогдох мэдээг 
Үндэсний Төв архивын сан хөмрөг дэх Манж Чин улсын үеийн 
архивын баримтаас тодруулж, холбогдох мэдээллийг харьцуулан 
судалсан юм. 

Мөн гэрийн үеийн бичмэл, захидал харилцаа, ноёд тайж нарын уг 
эх, гавьяа зүтгэлийг тодорхойлсон дэвтэр, Зарлигаар тогтоосон Гадаад 
Монголын төрийг засах явдлын яамны хууль зүйлийн бичиг, Зарлигаар 
тогтоосон Гадаад Монгол, Хотон аймгийн ван гүнгүүдийн илтгэл 
шастирын мэдээг нэгтгэн харьцуулж, тэдгээрийн гавьяа зүтгэл, харилцаа, 
алдаа оноог тодруулж нягтлахыг зорив. 

Түлхүүр үг: Үндэсний Төв Архив, эх сурвалж, Түшээт засаг гүн 
Балдардорж, захидал 

Sainjargal Tumendemberel (Mongolia)

NATIONAL CENTRAL ARCHIVES FUND OF ARCHIVAL SOURCES 
INFORMATION OF THE LETTER OF ZASAG BALDARDORJ

 Abstract: The banner rulers of the Tusheet Jasag Banner of the Khalkha 
Tusheet Khan Aimag used the official seal of “The Northern Banner of the 
Left Hand of the Khan Uul League of Khalkha Northern Route” in succession 
since 1693. 

The eleventh son of Batmunkh Dayan Khan, who was of Chinggisid 
lineage, was Gersenje Jalair Khun Taiji. His third son was Noonokh Uizeng 
noyan, whose second son was Abukhu Mergen noyan, whose second son was 
Rakhuli Dalai noyan, whose third son was Sangarjaa Dalai Daichin, whose 
first son was Norow Erkh Akhai. Furthermore, his first son Lidar was granted 
“imperial grace” and received the seal of the Banner Lord. 

Archival documents of biographies and political activities of the ten 
banner rulers from 1693 to 1923 are kept in the fonds of Qing period of the 
National Archive of History of Mongolia. This work is a result of analysis and 
comparisons of archival documents.

Also, using historical documents as the Succession Reports of Mongolian 
Banner Rulers, the Book of Lineages and Military Merits of the Banner 
Rulers and Noblemen, and their private letters, the Laws and regulations of 
the Court of Dependencies, this project aims to compile, compare and analyze 
the information regarding the political activities, achievements, faults and 
failure of the banner rulers. 

Key words: National central archives, archival sources, Tusheet Jasag 
Вaldardorj, letter 

Халхын дөрвөн аймгийн засаг захиргаа, нутаг, дэвсгэрийн нэгж 
болох Халхын Түшээт хан аймгийн Түшээт засгийн хошуу нь 1693 оноос 
“Халхын хойт замын Хан уулын чуулганы зүүн гарын умард хошуу” 
нэртэйгээр байгуулагдаж, “Халхын умар замын зүүн гарын умад хошууг 
захирагч тамга” [МУҮТА, ТБА, Х-М169, Д-1, ХН-15] -ыг Норов эрх 
ахай бие барсан түүний нэгдүгээр хөвүүн Лидэрт Энх-Амгалангийн 
гучин хоёрдугаар онд 1 олгожээ.

Хошууны ноёдын засаг залгамжилсан байдлыг тодруулахад 
Үндэсний төв архивын сан хөмрөгт хадгалагдаж байгаа Ноёд, тайж 

1	 1693 он

нарын цуглуулга хөмрөгөөс тайж нарын гэрийн үеийн бичмэл, уг эх, 
гавьяа зүтгэлийг тодорхойлсон дэвтэр, Зарлигаар тогтоосон Гадаад 
Монголын төрийг засах явдлын яамны хууль зүйлийн бичиг (1811, 1823, 
1833 3-4 дэвтэр) зэрэг сурвалжид тодорхой байдаг. 

Түшээт засгийн хошууны засаг ноёноор 1693-1923 он хүртэл 10 тайж 
засаг залгамжилж байсныг хүснэгтээр харуулав.

 Хүснэгт 1
№ Ноёдын нэр Цол хэргэм Засаг суусан он
1 Лидэр Засаг, тэргүүн зэргийн тайж 1693
2 Ванчог Засаг, тэргүүн зэргийн тайж 1693-1728
3 Дашпил Засаг, улсад туслагч гүн 1728-1777
4 Дэчиняримпил Засаг, хошууны бэйс 1778-1792
5 Сономваанчиг Засаг, улсын түшээ гүн 1793-1837
6 Балдардорж Засаг, улсын түшээ гүн 1837-1875
7 Цэрэндорж Засаг, улсын түшээ гүн 1876-1889
8 Гааданбал (Гааданпэл) Засаг, улсын түшээ гүн 1891-1895
9 Чагдаржав Засаг, хошой чин ван 1896-1915
10 Лхамсүрэн Засаг, хошой чин ван 1915-1923

Уг эхэд дэлгэрэнгүй тэмдэглэснээс тодруулахад; 
Батмөнх даян ханы арван нэгдүгээр хөвүүн Гэрсэнз жалайр хун 

тайж, түүний гутгаар хөвүүн Ноонох үйзэн ноён, түүний хоёрдугаар 
хөвүүн Абуху мэргэн ноён, түүний хоёрдугаар хөвүүн Рахули далай ноён, 
түүний гуравдугаар хөвүүн Сангаржаа далай дайчин, түүний нэгдүгээр 
хөвүүн Норов эрх ахай 1688 онд өвчнөөр үгүй болсон тул түүний 
нэгдүгээр хөвүүн Лидэрт 1693 онд тамга олгож засгийн тайж болгоод 
“Халх нарын дотор найман ноёны нэгийн нь үр тул өвч хувцас нэг, нум 
таван сум эмээлтэй морь нэг, дөчин лангийн мөнгөн цар, арван таван 
торго, нэг зуун тавин бөсөөр шагнаад”, Бээжинд ирж бараалхаж Зэрэг 
олгож хишиг хүртүүлье хэмээсэн боловч мөн 1693 онд засаг Лидэрийн 
бие өвчнөөр үгүй болсон [МУҮТА, ТБА. Х-М 9, Д-1, ХН-923]. 

1693 онд түүний хөвүүн Ванчогийг засаг залгамжлуулж, 1728 онд 
түүний хоёрдугаар хөвгүүн Дашпилд засаг залгамжлуулсан. 

Дэчинрампилын ахмад хөвүүн Сономванчогт улсын түшээ 
гүн залгамжлуулсан хэмээв. Чуулганы дарга засаг түшээ гүн 
Сономванчогийн хөлийн хуучин өвчин засуулж илаар болсонгүй тул, 
1837 онд Төр гэрэлтийн арван долдугаар онд, журганаас хууль ёсоор 

ор гаргасны хойно, түүний хэргэмийг Сономванчогийн урьд баталсан 
хөвүүн дэд зэрэг тайж Балдардоржид залгамжлуулах явдлыг журганаас 
мөн он өвлийн сүүл сарын арван таванд айлтгаад, мөн өдөрт авч биеийг 
үзүүлсэнд Зарлигаар Балдардоржид засаг улсын түшээ гүнгийн хэргэм 
залгамжлуулсан. 

Тус Балдардоржийн засаг суусан тухайд гэрийн үеийн бичмэл 
болон бусад захидал сэлтэд дурдсанаар засаг суусан он цаг болон бусад 
тодорхой мэдээллийг харьцуулж нягтлахыг зорьсон болно. 

Үндэсний Төв Архивын сан хөмрөгт хадгалагдаж байгаа “Төр 
гэрэлтийн арван долдугаар он өвлөөс эхлэн олон газар явуулсан захианы 
эх” хэмээх сурвалжид дурдсанаар Балдардорж ноён нь өөрийн эцэг 
Сономваанчигт бичсэн захидалдаа : “Аав ноён танаа гэгээн түмэн амгаланг 
нь эрж мөргөн өргөв. Энэ учир ... өвлийн дунд сарын арван таванд хаалга 
орж хорин хоёронд нийслэл хотод хүрч ирж Шар сүмд буув ...

Богд эзний түмэн өлзий түгээмэл амгалан олон даяар амар мэнд 
элдэв цөм исгэлэн амуй. Багшийг илгээж энэ засаг ламтай учруулан 
асууваас есөн сард Бээжинд орж журганы тамгын ноёнтон эл Жа-д 
учирч аливаа учир бүхнийг лавлан асуусанд энэ хэрэг угаас цэргийн 
гавьяад олсон нь тийнхүү (учир хилсээр) эзнээ хармуй. Гагцхүү аль 
боломжтой бүтэмжтэй болохоор айлтгахыг журган мэдмүй. Хэрвээ 
бэйс залгамжилваас урьд хожид бүгд таван мянган лан, Түшээ гүн 
залгамжилваас нэг мянган лан өгөх авахаар хэлэлцэн төлөвлөж бичгээ 
оруулав. Их төлөв өвлийн сүүл сарын арван таванаар айлтгамуй хэмээн 
тогтов. Жасаанд орох зүйл хэлэлцэж завдаагүй хэзээ хэрхэн хишиг 
хүртэхийг аав ноён таны сүлдэнд шүтэж бид бүгд цөм амар мэнд сайн 
сууж баймуй...” [МУҮТА, ТБА, Х-М 17, Д-1, ХН-69, X-1-3] хэмээжээ. 

Зарлигаар Балдардоржид засаг, улсын түшээ гүнгийн хэргэм 
залгамжлуулжээ. Мөн сарын хорин гуравнаа Зарлиг буулгаж тогосын 
отго шагнан хадуулсан. Дараа арван наймдугаар он2 өвөл, арван 
есдүгээр он3 өвөл, хорин хоёрдугаар оны4 өвөл тус тус гурван сараар 
Цэргийн хүрээний тус аймгийн жасааны хэргийг шийтгэн суув. Хорин 
гуравдугаар он5 хавар Зарлигаар Жавзандамба хутагт жанч халсан 
хэргийн учраа Баруун зуугийн газраа6 Гонзогийн буян7 хүргэлцэн явжээ. 
2	 1838 он
3	 1839 он
4	 1842 он
5	 1843 он
6	 Түвэдийн Лхас хотын нэр
7	 Гонзог гэдэг нь таалал төгссөн гэсэн утгатай түвэд үг. Гонзогийн буян хүргэлцэн 

Хорин тавдугаар он8 намар цаг тус аймгийн жанжины тамгыг хамааран 
дөрвөн аймгийн жасааны жанжины хэргийг шийтгэн суужээ. Мөн он 
өвөл хорин зургадугаар оны9 намар, хорин есдүгээр оны10 өвөл тус тус 
гурван сараар Цэргийн хүрээний тус аймгийн жасааны хэргийг шийтгэн 
суужээ. Бас Түгээмэл Элбэгтийн тэргүүн оны11 зун, хоёрдугаар оны12 зун 
мөн Цэргийн хүрээний тус аймгийн жасааны хэргийг шийтгэн суув. Мөн 
оны өвөл шинэлэхийн жасаа тохиолдож Нийслэл хотод орж жасаалан 
алба хааж явахад дараа гуравдугаар оны13 хаврын тэргүүн сарын арван 
тавнаа14 Зарлиг буулгасан нь, хишиг хүртээж Халхын засаг, улсын түшээ 
гүн Балдардоржийг Цянь Чин мэньд авч явтугай хэмээв. Мөн оны15 
намар, дөрөвдүгээр оны16 намар тус тус гурван сараар тус аймгийн 
жанжины тамгыг хамааран дөрвөн аймгийн жасаа, жанжины хэргийг 
шийтгэн суужээ. Зургадугаар онд17 Цянь Чин мэнь жасаа тохиолдож 
Нийслэл хотод орж, Тэнгэрийн гэгээнээ бараалхан алба хааж явахад хөл 
өвдөж явах зорчиход дав дувгүй болсонд Зарлигаар Цянь Чин мэний 
албанаас огцруулсан. 

Бас Түгээмэл Элбэгтийн зургадугаар онд18 их цэргийн хэрэглэлд нэг 
зуун таван морь туслан барьсан учирт Их Журганаас мөн оны19 өвлийн 
сүүл сард айлтгаад, нэг нэмсэн зэрэг олгожээ. Бас цэргийн хэрэглэлд 
хоёр жилийн пүнлүүн мөнгө зургаан зуун ланг туслан барьсан учирт 
Их Журганаас долдугаар он20 найман сард айлтгаад, нэг нэмсэн, хоёр 
тэмдэглэсэн зэрэг олгожээ. Бас Түгээмэл Элбэгтийн дөрөвдүгээр 
оноос21 Бүрэнт засагчийн наймдугаар он22 хүртэл үржүүлэх сүргийн 
тэмээ сайнаар захирч үржүүлсэн учраа Их Журганаас тус бүр хоёр 
тэмдэглэсэн зэрэг олгох явдлыг тухай бүр айлтгаад, Түгээмэл Элбэгтийн 

явсан гэдэг нь V Жавзандамба хутагт Жавзаннлувсанцүлтэмжигмид таалал 
төгссөний ерөөл авахаар Түвэдийн Лхас хотноо очсоны хэлжээ.

8	 1845 он
9	 1846 он
10	 1849 он
11	 1851 он
12	 1852 он
13	 1853 он
14	 1853.02
15	 1853 он
16	 1854 он
17	 1856 он
18	 1856 он
19	 1856 он
20	 1857 он
21	 1854 он
22	 1869 он

наймдугаар он23 гурван сард хоёр тэмдэглэсэн зэрэг, бас арван нэгдүгээр 
он24 хоёр сард хоёр тэмдэглэсэн зэрэг, бас Бүрэнт засагчийн гуравдугаар 
он25 таван сард хоёр тэмдэглэсэн зэрэг, бас есдүгээр он цагаан сард26 
хоёр тэмдэглэсэн зэрэг тус тус олгожээ. Наймдугаар он27 намар гурван 
сараар тус аймгийн жанжины тамгыг хамааран дөрвөн аймгийн жасаа 
жанжины хэрэг шийтгэн суужээ. Есдүгээр оны28 өвөл Зарлигаар тус 
аймгийн туслагч жанжины хэбэй талбисны учраа Нийслэл хотод орж 
өвлийн сүүл сарын хорин нэгнээ29 Тэнгэрийн хишигт мөргөж мөнхүү 
шинэлэхийн жасаанаа жасаалан явжээ. Аравдугаар он цагаан сарын 
шинийн хоёронд30 Зарлиг буулгасан нь, хишиг хүртээж Халхын засаг, 
улсын түшээ гүн Балдардоржийг Цянь Чин мэнь авч явтугай хэмээв. Мөн 
он хавар цаг Зарлигийг дагаж, Хүрээний газар боловсруулах цэргийг 
дагаж эрийн эрдмийг данс боловсруулан явжээ. Бас цэргийн хэрэглэлд 
Нийслэл хотноо газар, мөнгө зуун лан туслан барьсан учирт Журганаас 
Түгээмэл Элбэгтийн арван нэгдүгээр он31 дөрвөн сард айлтгаад, нэг 
тэмдэглэсэн зэрэг олгожээ. Мөн он32 өвлийн сүүл сард Нийслэл хотноо 
орж Цянь Чин мэньд жасаа жасаалж эрхэм Чандарын ордноо мөргөжээ. 
Бүрэнт засагчийн гуравдугаар онд33 Зарлигаар тус аймгийн дэд чуулганы 
дарга талбисан ба Цянь Чин мэнь жасаа тохиолдож Нийслэл хотноо орж 
Тэнгэрийн гэгээнээ бараалхан алба хааж яваад, бас Тэнгэрийн хишигт 
мөргөж хэвийн шан олгуулсан тухайд захидалд “... өвлийн сүүл сарын 
арван таванд биеэ үзүүлж, Түшээ гүн хэргэм залгамжилсан зэргийг 
үүний урьд сонсгон өргөсөн хэдий толидсон амуй, өчүүхэн хөвгүүн 
өвлийн сүүл сарын арван есөнд амгаланг эрж, жасаа орж алба хааж, 
хорин гурванд энэ арванд заларч хуримлахад хишиг хүртээж тогосын 
отог өргөв...” [МУҮТА., ТБА, Х-М17, Д-1, ХН-69, X-7] хэмээжээ. 

Бас Бүрэнт засагчийн тавдугаар онд34 Гүчэнд дайчилсан цэргийн 
хэрэглэлд морь арван дөрвийг туслан барьсан учраа Их Журганаас мөн 

23	 1858 он
24	 1861 он
25	 1864 он
26	 1870 он
27	 1869 он
28	 1870 он
29	 1870 оны 2 сарын 12
30	 1871 оны 2 сарын 20 
31	 1872 он
32	 1872 он
33	 1864 он
34	 1866 он

он35 найман сард айлтгаад, нэг тэмдэглэсэн зэрэг олгожээ. Долдугаар 
онд36 Цянь Чин мэнь жасаа тохиолдож Нийслэл хотноо орж Тэнгэрийн 
гэгээнээ бараалхан алба хааж явжээ. Наймдугаар онд37 Солон ардын 
аж ахуйд үхэр, хонины үнэ мөнгө гурван зуун ерэн хоёр лан дөрвөн 
цэн туслан гаргасны учирт Их Журганаас есдүгээр он38 арван хоёр сард 
айлтгаад, дөрвөн нэмсэн зэрэг олгожээ. Бас аравдугаар он39 цэргийн 
хэрэглэлд атан тэмээ арван найм, хом таван хувийг туслан барьсан 
учирт Их Журганаас мөн он арван сард айлтгаад, гурван нэмсэн зэрэг, 
гурван тэмдэглэсэн зэрэг олгожээ. Бас аравдугаар онд40 морьт ангийн 
цэргүүдийг нийтлэн захирах Цахарын мэйрэн занги Дугарын захирсан 
анги түшмэл, цэргүүдийг муу хулгай нарыг дайлаар явах замд улаа 
зүйлийг шаламгайлан нийлүүлсэн учирт Их Журганаас мөн он41 арван 
хоёр сард айлтгаад, хоёр нэмсэн зэрэг, хоёр тэмдэглэсэн зэрэг олгожээ. 
Бас гүн Балдардоржид олгосон навчит өргөмжлөлд үе улиран тасрал 
үгүй залгамжлуулму хэмээн бичжээ. Гүн Балдардорж Бадаргуулт төрийн 
тэргүүн он42 зуны цаг өвчнөөр бие барсан.

ДҮГНЭЛТ 
Дээрх баримтуудыг судалгааны эргэлтэд оруулснаар Түшээт засгийн 

хошууны засаг ноёдын гавьяа, зүтгэлийг тодорхойлох боломжтой 
төдийгүй, илтгэлд өгүүлсэн нэг засаг ноёны намтраар жишээлэн харахад 
илүү нарийн мэдээллийг олж болохоор байна. Түүнчлэн сурвалжийн 
мэдээнүүдийг харьцуулан судлахад чухал ач холбогдолтой дараах 
мэдээллийг тодорхойлж байгаараа онцлогтой байна. Үүнд:

1843 онд Жавзандамба хутагтын жанч халсанд Баруун зуугийн газар 
гонзогийн буянд явжээ.

Улмаар1845 онд Түшээт аймгийн жанжны тамгыг хамаарч дөрвөн 
аймгийн жасааны жанжны хэргийг, 1845 оны өвөл, 1846 оны намар, 1848 
оны намар, 1849 оны өвөл тус тус гурван сараар цэргийн хүрээний тус 
аймгийн жасааны хэргийг, бас 1851 оны зун, 1852 оны зун мөн цэргийн 
хүрээний аймгийн жасааны хэргийг шийтгэн суув. Мөн оны өвөл 
шинэлэхийн жасаа тохиолдож Нийслэл хотод орж, жасаалан алба хааж 
35	 1866 он
36	 1868 он
37	 1869 он
38	 1870 он
39	 1871 он
40	 1871 он
41	 1871 он
42	 1875 он

явахуйд, дараа 1853 оны хаврын тэргүүн сарын арван тавнаа Зарлиг 
буулгасан нь, Хишиг хүртэж гүн Балдардорж Цянь Чин мэньд явсан. 

1853 оны намар 1854 оны намар тус тус гурван сараар тус аймгийн 
жанжны тамгыг хамааран дөрвөн аймгийн жасаа жанжны хэргийг 
шийтгэн суужээ. 1856 онд Цянь Чин мэнь жасаа тохиолдож нийслэл 
хотод орж Тэнгэрийн гэгээнээ бараалхан алба хааж явахуйд хөл өвдөж 
явах зорчихуйд дав дувгүй болсонд, Зарлигаар Цянь Чин мэнь-ий 
албанаас огцорсон. 

1856 онд их цэргийн хэрэглэлд нэг зуун таван морь барьсан учирт, 
их журганаас мөн оны өвлийн сүүл сард нэг нэмсэн зэрэг авсан. Мөн 
цэргийн хэрэглэлд хоёр жилийн пүнлүү мөнгө зургаан зуун ланг туслан 
барьсан тул1857 онд нэг нэмсэн хоёр тэмдэглэсэн зэрэг, 1854-1869 онд 
үржүүлэх сүргийн тэмээ сайнаар захирч үржүүлсэн учир, их журганаас 
тус бүр хоёр тэмдэглэсэн зэрэг олгуулах явдлыг тухай бүр айлтгаад хоёр 
тэмдэглэсэн зэрэг авсан.1864 онд зарлигаар тус аймгийн чуулганы дарга 
тавьсан ба Цянь Чин мэнь жасаа тохиож, Бээжин хотноо орж Манжийн 
хаанд бараалхан алба хааж яваад бараалхсан. 1866 онд цэргийн 
хэрэглэлд морь арван дөрвийг туслан барьсан тул нэг тэмдэглэсэн 
зэрэг авсан. 1868 онд Цянь Чин мэнь жасаа тохиолдож нийслэл хотноо 
Манжийн хаанд бараалхан алба хаасан. 1869 онд Солоон ардын аж 
ахуйд үхэр хонины үнэ мөнгө гурван зуун ерэн хоёр лан дөрвөн цэн 
туслан гаргасны учир их журганаас 1870 онд дөрвөн нэмсэн зэрэг 
нэмсэн. 1871 онд цэргийн хэрэгсэлд атан тэмээ арван найм, хом таван 
хувийг барьж, гурван нэмсэн зэрэг гурван тэмдэглэсэн зэрэг авсан. 
1872 онд цэргийн хэрэгт уналга зүйлийг нийлүүлсэн учирт хоёр нэмсэн 
зэрэг хоёр тэмдэглэсэн зэрэг тус тус авчээ. Түшээ гүн Балдардоржид 
олгосон Навчит өргөмжлөлд, үе улиран тасралгүй залгамжлуулму 
хэмээн бичүүлж, 1875 он зуны цаг өвчнөөр бие барсан тухай мэдээллийг 
нягталсан болно. 

